
	ӨГЛӨӨТЭЙ ЗОЛГОСОН НЬ

	“Улсын хэвлэлийн газар” Улаанбаатар хотноо 1974 онд эрхлэн хэвлүүлсэн “Д. Цэвэгмид: ЗОХИОЛУУД” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨГЛӨӨТЭЙ ЗОЛГОСОН НЬ

	 

	Сургуулийн ойн баяр өнгөрөөд гурван долоо хоног болсны дараа пионерын бүлгийн гуравдугаар салааныхан Улаанбаатар хотоос нэгэн дугтуйтай захидал хүлээн авав.

	Дугтуйн буцах хаягийг үзмэгцээ «Манай хүндэт пионероос иржээ» гэлцээд хүүхдүүд баяр хөөр болон уул захидлыг уншихыг яарав. Захидалд өгүүлсэн нь:

	 

	Хайрт дүү нар аа!

	Баярын тэр өдрүүдэд та нарын хүсэлтээр харанхуйгаас яаж ангижран саруул замд хэрхэн орсон тухайгаа ярихаар ам өгсөн боловч яаралтай ажил гарч гэнэт явсны харгайгаар үгэндээ хүрч чадаагүйнхээ бурууг хүлээж уучлал гуйя.

	Өөрийнхөө тухай үг дэлгэхийн оронд өөр бусдын үлгэрт ажил амьдралаас өгүүлэхийг би эрхэмлэдэг боловч та нарын хүслийг хүндэтгэж арга буюу хэдэн мөр энд бичлээ.

	Тэр нэг жил, мал ид төллөж байх үед хонь хариулж яваад ижлээсээ хээр унтаж хоцорсон хув чихтэй улаахан ишиг олж, эзэнд нь өгөх, эхэд нь олгуулахыг хичээсэн боловч нүүдэл айлын туувар сүргээс үлдсэн ишиг байсан учир миний чармайлт бүтээгүй.

	Тэгээд түүнийг Хувдай гэж нэрлэн ямаанд хөхүүлж заримдаа угжаар тэжээн торниулав.

	Баян Дарамын илүү гэрт, гэр ч гэж дээ халуун амьсгалтан байдаггүй зөвхөн хатсан борцны төдийг агуулах сав, гал голомтгүй овоохойд цорын ганцаар амьдардаг байсан надад дэргэдээ хөдлөх ханьтай тоглох ижилтэй болсон нь үнэхээр сайхан байж билээ.

	Хувдай өтлөө сэрээд зөөлөн бүлээн уруулаараа миний хацрыг үнсэж жижигхэн урд хөлөөрөө хучлагыг минь «татдаг» учир би эрт сэрдэг болсноос өглөө бүр «унтаахай, нусгай» гэгдэж Дарамын эхнэрт чихдүүлэхээ больсон юм.

	Миний хаа л явбал Хувдай дагаж явдаг, хээр хонины дэргэд зүүрмэглэхэд ч намайг сэрээдэг байлаа. Сарын дараа Хувдайд хоёр жижигхэн эвэр ургаж мөргөлдөн тоглох дуртай болов.

	Мөргөлдөж тоглох үед тэр хойшоо хол ухраад хар хурдаараа гүйж ирж хойд хоёр хөл дээрээ босох нь тун ч хөөрхөн байдаг сан.

	Тэгээд намайг өвтгөхгүйг хичээж аяархан мөргөдөг байж билээ. Бид хоёр уралдаж тоглоно. Уралдан гүйж яваад хожимдох болохдоо би зориуд уначихдаг. Тэгэхэд Хувдай буцаж ирээд «Чи минь яав» гэсэн шиг нүүрийг минь үнэртэж намайг орхин түрүүлж гүйсэндээ гэмшсэн мэт зогсон байдаг сан.

	Би Хувдайгаа дан сүүгээр хооллуулах гэж оролддог байлаа.. Хонь хотолсон хойно түүнийг ямаанд хөхүүлэхийг Дарамын эхнэр харвал «Ямааны сүү барчихна» гэж аашилдаг учир бэлчээрт ямаа барьж нууж хөхүүлдэг сэн. Хувдай урд хөлөөрөө өвдөглөөд сүүлээ годгонуулан хойд ээжийнхээ мээмийг хөхөж байтлаа гэнэт болиод миний нүүрийг харах нь «Би цадлаа, чи хөх» гэж байгаа юм шиг санагддаг сан. Ааш зан сайтай, тун хөөрхөн ишиг байж билээ.

	Ертөнцөд цорын ганц юм шиг, унтахдаа ч ганцаар уух идэхдээ ч ганцаар байдаг надад энэ ишиг сэтгэлийг минь зугаацуулж зовлонг мартуулах ижил хань болж байлаа. 

	Намрын сэрүү орж уранхай цоорхой урд хормой тасархай хуучин даалимбан тэрлэгтэй явахад өглөө үдэш зэврүүн хүйтэн болов. Шөнийн цагт тэрлэгээ өрөөлдөн, амьд байхдаа ээжийн оёж өгсөн жижиг хөдсөн дээлээр давхарлаж хучаад Хувдайгаа өвөртлөөд унтахад бүлээн хошуут амьтны амьсгал, зөөлөн үс нь дулаан илч өгдөг сөн.

	Ингэж хоёр өнчин, айлын илүү гэрийн мухарт шөнийн хүйтнийг бие биедээ өмөг болон өнгөрөөдөг байлаа. Хааяа үүрийн бүрийгээр буцах галуун цувааны дуу тэнгэрийн өндрөөс сонстох болж, өдөр ирэх тутам хүйтэн амьсгал нэмэгдэж байв.

	Хувдайтайгаа хамт унтаад байвал өвлийн хүйтэн шөнө ч намайг дааруулахгүй гэж санадаг сан. Хувдай хаа явсан газар үргэлж намайг дагадаг. Хэрэв түүнээс нуугдвал үүгээр түүгээр эрж гүйгээд олохдоо «Чи намайг ганцаар нь орхисон тул би чамайг шийтгэнэ» гэсэн байдалтай хуруун чинээ эврээ өрөөд мөргөх дүр үзүүлснээ «болилоо, тоглосон юм» гэх мэт тонгочин урагш хойшоо гүйж нааддаг сан.

	Би нэг орой ус зөөдөг тэргэн дээр гарч нуугдлаа. Хувдай унтдаг овоохойгоо гадна дотногүй нэгжин үзээд намайг олж ядахдаа Дарамын гэр лүү гүйв. Том цагаан гэрийг тойрон дэвхцэн, тонгочин тоглох нь тун хөөрхөн байж билээ.

	Тоглог, гүйг, бах цэнгэлээ ханаг гэсэн шиг би харж байлаа. Гэтэл яах ийхийн завгүй араг дамжин баяны гэр дээр гарч хэд дэвхцээд ажиг ч үгүй тооноор нь шагайн майлах нь «Би та нараас хавьгүй өндөр, хараач үзээч, намайг» гэх шиг санагдаж билээ.

	Одоо хэрэг биш болох нь гэж мэдэхдээ Хувдай! гэж дуудаад ухасхийсэн боловч хождов. Дарамын эхнэр гэрээс хашхичин гарч Хувдайг минь жижигхэн эвэр дээрээс нь шүүрэн бариад ийш тийш нь сэгсэрсээр гэртээ авч орлоо. Тэгээд «Тооно тотгоор шагайж майлдаг муу ёр. Ер зөгнөдөг золбин малыг тогоонд хууръя. Үүнийг бушуухан цааш нь харуул» гэж нөхөртөө зарлиг буулгах нь сонстов.

	Би Дарамынд гүйж ороод Хувдайгаа тэврэн авлаа. Гэтэл тэр эхнэр намайг гэдрэг унатал түлхээд орныхоо хөл доороос эрээн дээс гарган ишигний минь дөрвөн хөлийг нийлүүлэн боож эхлэв. Би дахин ухасхийж Хувдайгаа тэврэн автал нүдэн дээр минь гал бутрах шиг болоод галын хайч толгой дээгүүр даван унав.

	Дарамын эхнэр гэдсээ илбээд гэдрэглэн хэвтэж байсан нөхөр тийшээ «Заяа муут над руу халдаж намайг зодох гэж байхад чи зүгээр хараад хэвтдэг чинь юу вэ?» гэж бархирахын чацуу Дарам давхийн босож намайг чихдэн гэрээс чирэн гаргаад үүдээ тав хийтэл хаалаа.

	Би дахин Дарамынд орохоор оролдсон боловч үүдээ түгжээд онгойлгож өгөөгүй билээ. Гэнэт хацар луу минь цус гоожиж байхыг мэдэхдээ дээлийнхээ хормойгоор толгойнхоо шархыг дарж, унтдаг овоохойдоо очоод уруу харан хэвтэж үдшийн турш уйллаа.

	Хувдай минь тэв тав үсрэн гүйгээд ирэх байх гэж би хүлээв. Гэтэл тэр ирсэнгүй. Харин шөнийн харанхуй нөмрөн ирлээ. Шөнө орой болсон хойно эхнэр хүний тачигнатал инээх сонстов.

	Дарамын эхнэрийн инээд гэдгийг би даруй танилаа. Тэр эхнэр эсхүл огт учир шалтгаангүй инээдэг, эсхүл идэж цадах үедээ нэг инээдэг заншилтай учир чухам юунаас болж инээд алдсаныг мэдэхийг хүсэж өндийн чагналаа.

	Энэ үед тэр зэвүүн инээлт, гэнэт зогсож хоёр хүн ярилцаж эхлэв. Эхнэрийн дуу нь тод, Дарамынх бүдэг сонсогдоно.

	— Гаргаад хая гэх Дарамын эхнэрийн хашхичиж зандарсан муухай дуу илхэн сонсогдсоны дараа нэлээд удаж байгаад

	— Хүлгийг нь тайлахгүй бол тээрч үхээд хононо биз гэж Дарам сулхан дуугарав.

	— Яадаг юм үхвэл үхэг. Гарга бушуу хая.

	— Өнөөх чинь шөнө эрж олоод маргааш бас л дагуулаад гүйнэ шүү дээ.

	— Олбол олог, гүйвэл гүйг, харин ч сайн, өөрөөр нь учрыг нь олуулна.

	— Өөрөө ч гар хүрнэ гэж явахгүй шүү. Тэгж байгаад бага ч гэсэн яггүй гөжүүн хүүхэд шүү.

	— Гөжөөд тэр муу хаана очдог юм. Тархи руу нь чөдрөөр хэд татаад авахад яаж гөжүүн зан гаргахыг нь хараарай. Мушгиа боовны амтыг тэр муу мэднэ шүү дээ гээд Дарамын эхнэр дахин тачигнатал инээх сонстов. 

	— Үүний хариуд Дарам юу ч хэлсэнгүй буюу хэлсэн ч надад дуулдсангүй, харин гэрийн үүд нэг нээгдэн дахин хаагдах сонсогдоод баяны өргөөнд чимээ тасрав. Дарамынх цаг яагаач үгүй байхад, үдшээр эрт унтдаг тул би төдий л удаан хүлээсэнгүй, сэмхэн гарч үүгээр түүгээр эрсээр усны тэргэн доороос Хувдайгаа олж хүлээсийг нь тайлан овоохойдоо авч ороод хошууг нь, магнайг нь хацартаа хүргэж энхрийлэв.

	Хувдай хөл дээрээ босмогц нуруу сунган сайтар суниагаад миний ам хамар чих гар хурууг үнэрлэн нь намайг аврах хүн чамаас өөр байхгүй гэж өршөөл гуйх шиг санагдав.

	Яавал Хувдайгаа амьд байлгах вэ? Дарамын эхнэр маргааш ёр зөгнөдөг энэ муугаа тонилго гэвэл яах билээ гэх бодол надад төрлөө.

	Дарамынх үүдний хоёр нохойтой юм шиг санагдлаа. Нэг нь хот харж хуцдаг нохой, нөгөө нь айлын хаяа сахидаг нохой.

	Ингэж нохойн амьдралаар энд байхын оронд харсан зүг тийшээ явчихмаар бодогдлоо. Дарамынхныг дайсагнаж хардаг нь Хувдай ишиг биш хувь муут „нусгай” гэдгийг би сайн мэддэг байсан юм. 

	Намайг үзэн ядаж ялган гадуурхахдаа хэлгүй малд хүртэл хилэн уураа гаргаж байгаа нь илэрхий байлаа. Шөнө орой хүн унтаж мал хэвтэж гүйцсэн хойно овоохойгоос гарлаа. Намрын шөнийн тэнгэр холын хол түүний өндөрт мичид мяралзаж зүүн өмнөд их талын цаад захаас хуучин сар цухуйх нь газраас сугаран гарч байгаа мэт.

	Тэр сарыг угтаад түүний туяан замыг дагаад явбал тийм ч харанхуй баймааргүй. Явцуу жижиг овоохойн ёроолд хүний нүдний бог болж сууснаас тэнүүн цэлмэг хээр, хөдөөгийн уудамд хэсүүчлэн явсан нь сайхан шиг санагдлаа. 

	Тэгээд оргон явахаар, Дарамынхны нүднээс бүрмөсөн далд орохоор санаа шулуудав. Энэ овоохойгоос авах өөрийн гэх юм бяцхан сармай дээл, Хувдай хоёроос өөр юу ч байсангүй. Дээлээ сугавчлаад Хувдайгаа дагуулаад шөнийн цагт сар, өдрийн цагт нар манддаг тэр зүгийг чиглэв. Эхлээд хонины хашааны сүүдэр даган айлын хотноос холдлоо.

	Дараа нь нэг хэсэг гүйлээ. Хайрт ээжтэйгээ уулзахаар яарсан юм шиг гүйлээ. Нохойн дуу холдсоор тасалдах үес хөл дор минь гэнэт чулуу хажигнахад зогтусан ажиглавал хэдэн өдрийн өмнө хонь хариулж үүгээр явах даа хот гэр барьж тоглосон газраа иржээ. Энд өдөржин тоглохдоо өнгийн сайхан чулуугаар дугуй хүрээ өрөөд түүний дотор «Энэ эжийн минь ор» «Энэ тулга» «Энэ бурхны ширээ» гэх зэргээр Хувдай тийшээ дуугаран жижиг том янз бүрийн чулуу байрлуулсан билээ. Ингэж тоглосон тоглоомынхоо заримыг хөлөөрөө нурааж орхисон учир түүнийг дахин сэлбэхээр суув. Удтал гүйснээс амьсгаадан зүрх булгилж байлаа. Хэдийнээ өндөрт мандсан сарны туяа талыг, уулыг, элсэн манхны өнчин хайлсыг хүртэл гийгүүлсэн боловч Дарамын хот харагдахгүйг бодвол тэднийхээс холджээ. Бүрмөсөн холджээ гэж бодогдлоо.

	Огторгуйн сар өрнө зүгийг барьж, өмнө тэнгэрийн өндөр мандлаар алгуурхан гулгаж түүний наагуур сэмжин цагаан үүл сөрж нүүнэ. Үүлийг салхи туудаг биз, тэгвэл сарыг чухам юу хөөдөг бол? Энэ сар хаа зорьж ийнхүү яардаг бол? Нар мандтал, ядаадаа үүр цайтал хүлээхгүй сэн бол уу? Ингээд сар шингэж харанхуй болоход бид хоёр яадаг билээ гэхээс миний зүрх түгшив.

	Өвөр дээр минь зүүрмэглэн унтаж байгаа Хувдайн зүрх түг түг цохилон нь бас тодхон сонсогдож байлаа. Өндрийн өндөрт үүл буцаж явна. Бодвол тэнд салхинд хөөгдсөн үүлний зүрх бас л түгшиж байгаа бололтой.

	Чулуун гэрээ засаж гүйцээд суудлаас босож өмнөх гүвээн дээр сэрвийх өвгөн хайлсыг чиглэн алхахад Хувдай намайг даган гүйлээ. Энэ хайлсыг би сайн мэднэ. Гуравлан гарсан салаан дээр нь ээлжлэн нэг жилд бүргэд нөгөө жилд харцага өндөглөдөг сөн. Зуны эхэн сарын шинэдээр хайлсны орой дээр номин тэнгэрийн уудамд харцага бүргэд хоёрын тулалдаан болдог сон.

	Харцага биеэр жижигхэн ч зориг шантаршгүй, жигүүрээ хумин өндөр дээрээс шуугин дайрахад нэвсгэр бүргэд санд мэнд зайлдаг сан. Хайлсанд ойрхон очихын чимээгээр өрвөгөр ангаахайнууд шар завжит амаа тосон өндийснөө хоёр хөлтөн гэж танихынхаа чацуу нам хэвтдэг сэн.

	Хайлсны дэргэдүүр гараад гүвээг давахад өргөн хөндий байх ёстой. Хөндийг гаталбал чулуурхаг ууланд тулна гэх зэргээр бодож явлаа. Энэ удаа хайлсны салаанд хоосон үүр түглийж харагдана. Өндөг өсөж ангаахай болдог, өд сөд нь ургаж гүйцэхээр шувуу болон нисдэг жамтай учир өвгөн хайлс ханьгүй гав ганцаар болжээ. Энэ хайлс бүргэд харцага хоёрын олон үеийг өнгөрөөж атираа ихтэй барзгар холтсоор хучилдан ноён нуруу нь мушгирч бөхийсөн боловч хөрсний гүнээс тэжээл сорох урт үндэстэйн ачаар жил бүр навчилсаар л ажээ.

	Шөнийн салхинд намрын хуурай навчис нь чичирхийлэн үл мэдэг эеврүү дуу гарах нь бас ч соньхон.

	Өвгөн хайлс зөвхөн шувууны биш, хүний амьдралын олон он жилийг өнгөрөөж орчлонгийн жаргал зовлон, баясал гунилыг байн байн харсны хувьд хэлтэй сэн бол их юм ярих сан. Адуучин аавын минь тухай ч хэлэх сэн гэж бодогдож билээ.

	Хайлст гүвээний орой дээрээс тонгойтол гэнэт салхи зогсож шөнийн чийг амтагдан, өргөн хар сүүдэр өмнөөс минь угтав. Эргэж харвал сартай гэгээн, өмнө замыг үзвэл бараан сүүдэртэй байх нь намайг бодолд оруулж, угтан ирж байгаа сүүдрийн үзүүр, зугтан одож байгаа сарны туяа хоёрын завсарт зог туслаа.

	«Жаахан хүлээгээсэй, надад гэгээ хэрэгтэй» гэсэн хүсэл минь хангагдсангүй. Өрнийг зорьсон сар, уулын цаагуур яаран далд орж, дорно зүгээс нөмрөн ирэх харанхуйн их аманд уул, тал, хөндий, жалга, өвс, ургамал цөм, орчлон дэлхий бүгдээрээ залгигдах шиг болон эргэн тойронд үзэгдэх бараа тасарлаа. Гагцхүү харанхуйн их амны тагнай нь түмэн түмэн сархиаг сүвтэй юм шиг, тэр сүвнүүдээр тэнгэрийн мандал дахь од мичид ер ажиггүй мяралзаж байна.

	Би удтал зогслоо. Хэчнээн болсныг бүү мэд. Намрын энэ шөнө нь амьдралдаа өнгөрүүлсэн бүх шөнөөс ч урт харанхуй, хүйтэн санагдаж билээ.

	Ээжийнхээ оёж өгсөн сармай дээлийг нөмрөөд, Хувдайгаа элгэндээ тэврэхэд дулаахан бас шөнийн гүн, эзгүй газар цорын ганцаар биш, хань түшигтэй санагдлаа.

	Тэгээд гүвээг уруудан гүйв. Гүйхэд урт өвс урд хормой цохиж хонгор зулын буурцаг гутлын улны ангархайд хавчуулдаад, тас няс хийн тасрах нь нэг л зэвүүн. Заримдаа ард минь, заримдаа урд минь юм хөдлөх шиг, чихтэй амьтан сэртгэнэх шиг, эвэртэй амьтан эрвэлзэх шиг санагдавч зог тусан ажихад эл бүгд цөм хий үзэгдэл болон замхарна.

	Урагш ахих тутам газрын байдал өөрчлөгдлөө. Нэлээд явтал нугын өвс, усны замаг үнэртэн, өтгөн өлөн хөлд орооцолдож эхлэв. Энэ үе тэнгэрийн дорно хаяанд улбар шар зурвас туяа татлаа.

	Тэр бол үүрийн туяа, тэндээс нар мандаж шөнийн харанхуйг хөөнө гэдгийг сайн мэдэх тул би улам ч яаран алхав. Ирсэн замаараа эргэвэл харанхуйг дагана, Дарамынхныг дайрна. Харин урагшаа тэмүүлбэл нарыг угтана, өглөөтэй золгоно гэдгийг ойлгож үүрийн гэгээ татсан тэр зүгийг барьж дахин гүйлээ. Удтал гүйлээ.

	Өлөн өвстэй газрыг тууллаа, бяцхан горхийг гаталлаа, өндөр дэрс ургасан хотгорыг өнгөрлөө, өргөн хөндийн зүүн биеийн дардан замд хүрлээ.

	Одоо хаашаа явах вэ? Замыг огтлох уу? Дагах уу? гэдэг бодолд тулгарав. Ойрын бараа үзэгдэж эхлэх нь зам харгуй уул тал харанхуйн амнаас сугаран гарч байгаа мэт сонин. Удалгүй хөндийг эмжээрлэсэн дардан зам тэртээ хөтөл дээгүүр давсан нь харагдлаа.

	Цаашаа энэ зам хаана хүрдэг бол? Түмэн уулыг давна, мянган голыг гатална, үй олон өргөн талыг туулна. Тэгээд яадаг бол. Үүнийг даган тэнгэрийн хаяанд тултал явбал цаашаа гарах үүд олддог бол уу? гэх мэтчилэн олныг бодож сууснаа эцэж ядарсны эрхэнд нойрны бөхөд дийлдэж унтчихсан билээ.

	Тэгээд «Ээж минь ирээд намайг үнсэх зуураа, хүү минь сэр, түргэн бос, морины жолоо таталгүй явж зорьсондоо хүр гэж захилаа» гэж зүүдэлж байгаад гэнэт сэрлээ. Юунд ч сэрэв дээ! Дахин ийнхүү зүүдлээсэй гэж бодогдох агшинд «Дүү минь бос» гэх дуу сонстон би цочин бослоо, цаашаа зугтахыг завдлаа. Гэтэл «Надаас бүү ай, нааш ир хүү минь» гэх нь эмэгтэй хүний дуу бөгөөд ээж нь хүүдээ хэлж байгаа юм шиг эелдэг зөөлөн байж билээ.

	Үнэхээр дэргэд минь урьд үзэгдээгүй, огт танигдаагүй онцгой хачин хувцастай нэг хүн морио бариад зогсож байх бөгөөд Хувдай таанын буурцаг таслан хазаад амтархан идэж тайван бэлчээрлэх ажээ.

	Нойрноос сэрээгүй зүүдэлж байна уу даа гэж бодогдтол арай ч зүүд биш бололтой. Өглөөний нар хөөрч эргэн тойронд царцаа донгодон, уулсын наагуур цэнхэр униар татжээ.

	Өвсний ёроолоос болжмор шувуухай дэрвэсхийн нисэж агаарт тогтоод эрвэн байж нарийн лимбэний дуугаар ая барин жиргэх нь чихэнд уянгатай, сэтгэлд бахдалтай. Яг толгой дээр минь голлон ирж, жиргэх нь надад нэгийг ойлгуулан ядах мэт санагдаж билээ.

	— Та юун хүн бэ? гэж миний бачимдан асуух байдал үзүүлсний хариуд, 

	— Би багш хүн. Танай хошуунд саяхан ирсэн гэж намуун бөгөөд тод эелдэг зөөлөн дуу сонстов.

	 

	* * *

	 

	Амаржаргал багштай анх ингэж уулзсан нарлаг сайхан өглөө нь надад үргэлжийн гэрэлт өглөө болсон юм. Үнэхээр мөнх өглөө лүгээ золгож билээ. Энэ нь эгэл нэг өглөө биш эрх чөлөөний өглөө. Октябрын гэгээн туяа Монгол орны өнцөг булан бүрийг гийгүүлж ч эхэлсэн мөнхийн гэрэлт өглөө байж билээ.

	Ээжийгээ ирлээ гэж зүүдэлсэн зүүд минь сайн зөн болж ээжийнхээ оронд багшийг олоод, та нарын одоо суралцаж байгаа сургуулийн анхны сурагчийн нэг нь болсон юм.

	Тэр үед ганц эсгий гэрт нээлдэж, үнсэн самбар дээр хичээлээ бичиж эхэлсэн сургууль одоо хэний ачаар ямар болоод байгааг мэргэн дүү нар та бүхэн нүдэн үзэж байгаа учир энд юуныг нурших билээ.

	Эрдмийн булгийн эхийг анх засаж, түүний цэнгэг цэвэр урсгалаар бурангуй бүхнийг ариутгасан «А» багшийнхаа тухай дараа өгүүлье гэснээр захидлын үг төгсөв.

